
An dann, wéi wait gi mer erop an d'Gesellschaft, fir
kénnen an déi Locatioun ze goen? Dir wésst, mir hu
Projets de grandes envergures. Do wélle mer jo och
eng gesond Mixitéit kréien. Dat heescht, do gi mer
bis an d'M&tt, an de fénneften Decile. Dat heescht,
50 % vun der Bevélkerung kénnen natierlech bei
deene Wunnengen dann eng Wunneng fannen.
Natierlech, d'Prioritéit muss am Ufank bei deene
leien, wou et am meeschten necessiteux ass, dass
mer déi och ewechkréien. Dat ass dee Moment an
der Locatioun. Dat heescht, mir wéerte se all iwwer
ee Kamm scheren.

Mir bleiwen och nach émmer bei der Vente. Dat
heescht, en Deel geet an d'Vente. Mir hoffen natier-
lech ... Haut hu mer e Projet hei ze stémmen herno
an der Gemeng Mamer zum Beispill, wou mer da
70 % Locatioun hunn ... e bésse méi wéi 70 % Loca-
tioun. De Rescht vun deene Wunnenge geet dann
an eng Vente. Déi nenne mer dann och ,vente abor-
dable”. Do gi mer bis op 60 % vun der Bevélkerung,
déi do eligibel kénne ginn.

Déi Tauxen, déi dann do zur Verfiigung gestallt
ginn, déi sinn da 50 % beim Terrain a 50 % bei den
Infrastrukturen. An de Rescht: Natierlech muss e
gedroe gi vun deenen, déi do Beneficiaire sinn. Well
wat ass dee gréisste Kaschtepunkt? Dat ass net
d'Bauen a sech ... Dach, an de leschten zwee Joer
ass de Bauindex och an d'Luucht gaangen. Mee a
sech, den Ursprongskaschtepunkt vun all de Mon-
tanten ass de Prdis vum Terrain, deen nees fortge-
laf ass. An dee gétt jo neutraliséiert doduerch, dass
mer soen: ,Mir verkafen ndischt méi!”

Et ass d'éffentlech Hand, déi eebe subventionéiert
gouf mat 75 % oder mat 50 %, wann et an d'Vente
geet. Déi dderfen net méi verkafen, a just an der
Emphyteos mam Réckkafrecht, fir dass och eng
zweet Generatioun eng zweete Kéier vun deem pro-
fitéiert, wat mir als éischt Generatioun eng Kéier fi-
nanzéiert hunn, soudass och d'Kanneskanner
kénne profitéiere vun abordabele Wunnengen.

Dat heescht, mir probéieren eng ganz Coherence
eranzekréien téschent de Subventiounen, déi mer
ausdeelen, an dann och jiddwereen, dee sech drun
hale muss, wat de Loyer ubelaangt. Dir wésst, haut
gétt et nach eng Differenz téschent den éffentleche
Promoteuren - mir, dat heescht, de Staat an d'Ge-
menge musse sech un d'1998er-Gesetz halen. Dat
heescht, just haut sinn et némmen Decile ... Bis
Decile 2 oder 3 kénnen an deene Wunnenge sinn.

An d’ASBLe brauche sech net dorun ze halen. Déi
kénnen, laut enger Konventioun, déi mir dann
aushandelen - de Logementsministere mat deenen
eenzelnen Associatiounen -, aner Préisser ... Dat
ass émmer dee Préis, dee genannt gétt: zéng Euro
pro Quadratmeter. Dat gétt och ofgeschaaft.

Dat heescht, mir wéllen hunn, dass jiddwereen, dee
sech bedeelegt beim Ausbau vun abordabele
Wunnengen ... An dat kénnen der vill sinn, bis hin
zu Privaten, wa se eng Société d'impact sociétal
sinn. Da solle se och dovu profitéieren, fir mat-
zehéllefen, abordabel Wunnengen ze schafen. Awer
d’Konditioun ass, dass grad de Beneficiaire, deen
do muss erakommen, dass no sengem Akommes
gekuckt gétt an dass sdin Taux d'effort eebe pro-
portional zu senger Akommessituatioun gekuckt
gétt. Esou kréie mer dann och déi equitabel Verdee-
lung vun deene Leit, déi et haut onbedéngt
brauchen, an déi Wunnengen, déi mir kreéieren.

De Projet de loi waert an zwou Wochen hoffentlech
dann deposéiert kénne ginn, soudass mer en dann
am Detail an der Chamberskommissioun kénnen
diskutéieren. Dann ass natierlech d'Gespréich op,
fir déi eng oder aner Iddien nach zousitzlech eran-
zebréngen. Mee wat wichteg ass: Mir hu ganz vill
Iddien, déi iwwert déi laang Zait vun engem gudden
annerhallwe Joer, wou mer driwwer diskutéiert
hunn ... Insbesondere wat d'Definitioun vun der
Abordabilitéit ubelaangt, hu mer dat an der Cham-
berskommissioun diskutéiert. Dat waert och an de
Projet de loi erafléissen.

Ech soen lech Merci.

B M. Fernand Etgen, Président- Merci dem

Wunnengsbauminister Henri Kox.

9. 7806 - Projet de loi portant portant sup-
pression du Fonds d'assainissement de la
Cité Syrdall et :

1° modifiant la loi du 24 avril 2017 portant réorga-
nisation de I'établissement public nommé « Fonds
du Logement » ;

2° abrogeant la loi modifiée du 10 décembre 1998
portant création de [I'établissement public
dénommé « Fonds d'assainissement de la Cité
Syrdall »

Den ndchste Punkt vum Ordre du jour ass de Projet
de loi 7806 iwwert d’Ofschafung vum Fonds d'as-
sainissement de la Cité Syrdall.

B Plusieurs voix.- D'Motioun!

B M. Fernand Etgen, Président.- Jo, mir mussen
awer emol de Leit d’Zdit ginn, fir d'Motioun ze

kucken. An de Minister ass nach hei. Ech mengen,
esou séier schéissen ...

(Interruption)

... Net.

(Hilarité)

Mir kommen dann elo bei de Projet de loi 7806.
D’Riedezait ass nom Basismodell festgeluecht. An
ech wéilt fir d'éischt der Rapportrice vun désem

Projet de loi, der Madamm Semiray Ahmedova,
d'Wuert ginn.

Rapport de la Commission du Logement

B Mme Semiray Ahmedova (déi gréng), rappor-
trice.- Merci, Har President. Har Minister, Iéif Kol-
leeginnen, léif Kolleegen, haut geet et dréms, e
Gesetz vun 1998 ausser Kraaft ze setzen. Ech
erklare mech.

Mir schafen hei eppes of, fir eppes Neies amplaz ze
setzen. Et handelt sech ndmlech ém e Gesetz vum
Fonds d'assainissement de la Cité Syrdall. Mat
désem Projet de loi mat der Nummer 7806 sollen
all Aktiva a Passiva vum Fonds d'assainissement
de la Cité Syrdall dem Fonds du logement iwwer-
droe ginn. Et ass also net esou, datt elo do net méi
wdert gebaut ginn oder ndischt méi waert ge-
schéien, bien au contraire.

Am Kloertext geet et hei dréms, dat urspriinglecht
Gesetz vun 1998 iwwert d’'Grénnung vum é&ffent-
lechen Etablissement Cité Syrdall Sanitation Fund
opzeléisen, wat genau den 10. Dezember 1998 a
Kraaft getruede war.

Wat sinn oder wat waren dann elo d’Fonctiounen, fir
déi dése Fong zoustanneg war? Dat erklaren ech
lech an drai Wierder. Engersdits sollen d'Gebaier
vum Syrdall sanéiert, restauréiert, transforméiert
ginn an un déi nei Besoinen ugepasst ginn. Du soll-
ten u sech och Infrastrukture reparéiert ginn. An zu
gudder Lescht war de Fong zoustdnneg fir d'Acqui-
sitioun vu verschiddenen Terrainen.

Ech erlabe mer kuerz, nach e puer Wierder iwwert
de wierklech net ganz einfachen Historique vun
désem Site ze verléieren. D'Terraine vun der Cité
Syrdall leien an der Gemeng Biwer. Wann een also
vu Wecker op Manternach fiert, huet ee jorelaang
eng hallef delabréiert Cité gesinn, wéi ee se wierk-
lech selten an désem Land ze gesi kritt.

Wat war deemools geschitt? En zwilichtege Promo-
teur hat hei an den 80er-Joren eng Cité universitaire
fir eng Privatuni u sech gebaut, déi awer leider ni
komm war. No der Faillite vum Promoteur wollt
keng vun deenen ugrenzende Gemenge sech d'Fan-
gere verbrennen a sech de Projet u sech uneegnen.
Dat heescht, d'Bewunner vun der Cité hunn an
engem administrativen No man's land gelieft a
konnte sech net emol richteg umellen. Och d'Wunn-
konditiounen hu sech natierlech mat der Ziit
émmer méi degradéiert.

Fir dés Situatioun ze léisen, hat de Staat 1998 de
Fonds d'assainissement an d'Liewe geruff. De
Fonds schafft dee Moment drun, Stéck fir Stéck
Terraine vun der Cité ofzekafen. Gldichzaiteg gétt
zesumme mat der Gemeng en neie PAP zu deem
Moment ausgeschafft - also PAP: Plan d’aménage-
ment particulier. Bis Enn 2020 waren 80 % vun den
29 Gebaier (veuillez lire: 39 Gebaier) sanéiert oder
ofgerappt ginn. Am Moment lafen och weider Aar-
bechten a puncto Sanéierung oder Ofbauaarbechte
fir déi Gebaier, déi natierlech dem Staat gehéieren.

Elo hu mer awer en neie Moment. Et ass och
schonn elo en neie PAP ausgeschafft ginn, deen de
17. Dezember 2019 vum Inneministéere an de 5.
Maerz 2020 vun der Gemeng Biwer ugeholl gouf
(veuillez lire: deen de 17. Dezember 2019 vun der
Gemeng Biwer an de 5. Ma@erz 2020 vum Innemi-
nistére ugeholl gouf).

Erém eng kleng Parenthése: Et huet sech am Fong
erginn, datt d’Aarbechten, déi urspriinglech virgesi
waren, dat heescht Renovatioun a Viabilisatioun
vum Site, och den urspriingleche Budget vun 300
Millioune Frang wait iwwerschratt huet. Woubai ee
muss soen, datt et oft de Fall ass, datt, wann ee bis
ufankt ze renovéieren, ee schlecht... oder net
schlecht Erfarungen, mee komesch lwwerraschun-
gen huet. A meeschtens kascht et méi deier wéi
dat, wat ee geplangt huet. Dir gesitt, de Begréff
,Sanéierung” war virun allem d'Schlésselwuert fir
dat, wat bis elo geschitt ass op désem Site.

Domadder ass déi urspriinglech Missioun vun
désem éffentlechen Etablissement um Enn vu sen-
ger Missioun ukomm. Dofir wélle mir haut en neit
Gesetz hei ofstémmen, fir kénne mat enger neier
Phas vum Projet unzefanken. Et ass och decidéiert
ginn, de Projet dem Fonds du logement ofzeginn,
well si als éffentleche Promoteur déi néideg Erfa-
rung hunn, fir esou Projeten nohalteg a sénnvoll ze
entwéckelen.

Hei geet et och net just dréms, iwwerhaapt just e
Bauprojet ze entwéckelen, mee mir schwatzen och
vun engem Suivi vun deem ganze Chantier.

Et ass och méi sénnvoll déi ganz Entwécklung
engem eenzege Maitre d'ouvrage ze iwwerloossen,

fir natierlech engersdits méi Kloerheet, eng besser
Koordinatioun, awer och eng besser Planbarkeet an
deem Projet ze kréien. Dat hei ass also een éischte
Schratt a mir wderten och nach eng Kéier
zesummekommen, fir deemnéchst iwwer en neie
Finanzéierungsprojet fir dés Cité Syrdall ofzestém-
men.

Och wa mir an Zukunft am Detail waerten driwwer
schwatzen, erlaabt mer awer, vun der Geleénheet ze
profitéieren, lech schonn e puer Wuert zu deem
Projet ze soen. Déi nei Cité Syrdall besteet aus
enger Méschung vun Eefamilljenhaiser, Bifamilljen-
haiser an natierlech och vun Appartementseenhee-
ten. Dat Ganzt ass vum Urbanismus hier natierlech
un de landleche Charakter ugepasst a gesdit am
Ganzen eng ronn 164 Wunnenge vir.

E groussen Deel vun de Wunnengen - wéi och den
Har Minister dat scho virdru gesot huet-, quasi
70 %, sollen an déi abordabel Locatioun goen. De
Rescht gétt verkaaft - zum Deel subventionéiert an
zum Deel och net subventionéiert.

De Quartier gétt an der Planung allgemeng ver-
kéiersberouegt geplangt, fir natierlech e bessert
Liewen ze hunn, also eng besser Liewensqualitéit.
Dofir sinn och alleguerten d'Carporten an der Peri-
pherie vun deem ganze Site virgesinn.

De Quartier ass iwwregens net just un de Bus -
muss een hei betounen -, mee och un deen Zuch
ugebonnen.

De Projet gesait och eng Renaturéierung vun der Sir
vir.

Elo kuerz zu den Aarbechte vun der Logements-
kommissioun: D’'Gesetz gouf den 22. Abréll 2021,
also dést Joer, vum Logementsminister deposéiert.
Den 23. Abréll 2021 koum en zousétzlechen Depot
zum Gesetzesprojet. D'Logementskommissioun
gouf och den 29. Abréll 2021 mat désem Gesetzes-
projet saiséiert. Den Avis vun der Chambre des
Fonctionnaires et Employés publics ass de 7. Juni
erauskomm, wou si och ausdrécklech dés
Demarche vun der Suppressioun vum Fong énner-
stétzen.

Mir kruten den Avis vun der Chambre de Commerce
um 12. Oktober. Si encouragéieren d'Regierung am
Fong, dat Ganzt esou séier wéi méiglech ze maa-
chen. Den Avis vum Staatsrot koum de 26. Oktober
2021. Si hate keng weider Bemierkungen.

De Gesetzesprojet gouf da vum Logementsminister,
der Logementskommissioun an der Sétzung vum
28. Oktober och virgestallt an d’'Memberen haten
déi Occasioun, fir hir Froen iwwert de Projet ze
stellen an och allgemeng iwwert de Projet ze
schwatzen. An dar selwechter Sétzung hu mer och
de schréftleche Rapport vun deem Projet ugeholl.

Dat alles gesot, hoffen ech natierlech op eng breet
Ennerstétzung vun lech a ginn am Numm vu
menger Fraktioun och schonn den Accord fir dése
Gesetzesprojet.

Mereci.
B Plusieurs voix.- Trés bien!

B M. Fernand Etgen, Président.- Merci villmools der
Madamm Ahmedova.

An den éischten ageschriwwene Riedner ass den
honorabelen Har Marc Lies. Har Lies, Dir hutt
d'Wuert.

Discussion générale

B M. Marc Lies (CSV).- Jo, Har President, merci fir
d'Wuert. Ech soen och der Rapportrice vun désem
Projet e ganz, ganz décke Merci fir déi detailléiert
Analys, déi si gemaach huet vun désem Projet. Ech
mengen, en interessante Projet, wou de PAP 2020
gestémmt ginn ass vun der Gemeng Biwer, wou eng
164 Wunnenge wderten an deenen néchste Jore
geschaaft ginn.

Bon, ech mengen, wichteg ze soen zu der Cité Syr-
dall ass, datt d’Cité Syrdall natierlech iwwert déi
lescht Joerzéngte komplett delabréiert war, wou
Wunnengen och scho virun enger zeg Jore gebaut
gi sinn, déi awer iwwert déi lescht Joerzéngten net
méi bewunnt waren an et dofir eng Cité war, déi
komplett delabréiert war. Dofir, datt eeben dése
Changement elo kénnt, datt de Fonds du logement
dat iwwerhélt, ass, mengen ech, ze begréissen. Datt
dann och do abordabele Wunnraum an deenen
nachste Jore soll geschaaft gi mat 164 Wunnen-
gen, wou och déi sozial Mixitéit virgesinn ass, dat
ass richteg a wichteg.

Ech hat et och schonn an der Chamberskommis-
sioun gesot an och monéiert, datt awer opzepassen
ass, wann eeben den Taux vum Locatif deement-
spriechend héich ass, datt déi Mixité sociale wierk-
lech assuréiert bleift. Duerfir waerte mer dat och an
deem Sénn mat suivéieren. Ben, ech mengen, wann
elo déi nachst Etappe sinn, datt wierklech op déi
sozial Mixitéit do soll uechtgi ginn. Dofir, an désem
Sénn, wat elo dés Phas vun désem Projet ugeet, do-
mat si mer ganz sécherlech d'accord a ginn och
den Accord dozou.

Mereci.

B M. Fernand Etgen, Président.- Merci villmools,
Har Lies. Ech ginn d’'Wuert direkt weider un den
honorabelen Har Gilles Baum.

B M. Gilles Baum (DP).- Merci, Har President. Fir
d'éischt och e grousse Merci un d'Rapportrice vun
désem Projet de loi. Hei géif ee bal haut soen, eng
Never-ending-Story géif op en Enn goen. D'Proble-
matik vun der Cité Syrdall zitt sech sdit Joerzéng-
ten. Dat war fir d'Gemeng Biwer an och fir déi
Nopeschgemenge wierklech eng Belaaschtung. An
ech mengen, all Ménsch an deem Eck ass frou,
dass elo e flotte Projet do entsteet, e Projet vun
abordabelem Wunnraum, e Projet och mat héijer
Liewensqualitéit. Dofir kénne mir als Fraktioun
némmen eisen Accord ginn zu désem Projet de loi.

Merci.
B Une voix.- Trés bien!

B M. Fernand Etgen, Président.- Merci, Har Gilles
Baum. Da wier et um Har Mars Di Bartolomeo.

B M. Mars Di Bartolomeo (LSAP).- Merci, Har
President. Merci der Madamm Rapportrice fir dee
vollstannege Rapport. Ech hunn eigentlech naischt
baizefligen zu deene ganz pertinente Bemierkunge
vu menge Virriedner a bréngen den Accord vun
eiser Fraktioun.

B Plusieurs voix.- Trés bien!

B M. Fernand Etgen, Président.- Merci, Har Di
Bartolomeo. An de leschten ageschriwwene
Riedner ass den honorabelen Har Marc Goergen ...
nee virdrun d'Madamm Nathalie Oberweis.

B Mme Nathalie Oberweis (déi Lénk).- Jo, merci,
Har President. Merci och der Rapportrice. D'Ge-
schicht vum Site vun der Cité Syrdall an de ver-
schiddene Bau- an Notzungsprojeten, déi iwwer
Joerzéngten a Planung sinn oder gebaut gi sinn,
ass sécherlech eng spannend. Déi ganz Entreprise -
fir elo net déi ganz Geschicht opzerullen -, fir un all
Terrainen an Immeublen um Site ze kommen, huet
de Fonds siit senger Grénnung 1998 bis haut 23
Joer kascht. E puer Objete sinn, laut dem Projet de
loi, nach net ofgewéckelt. Dat ass eng laang Zait.

De Fonds hatt solle mat Héllef vun Accorde mat de
Proprietdre vun den Immeublen a Parzellen um Site
un déi verschidden Objete kommen, mam zousitz-
lechen Element, dass si e Virkaafsrecht op déi nei
Wunnenge solle kréien, déi an den nachste Jore ge-
baut ginn. Donieft konnt de Fonds och Expropria-
tiounen duerchféieren opgrond vun der Utilité
publigue.

Déi laang Dauer vun désem Ennerfaangen huet én-
ner anerem domat ze di gehat, dass d'Proprietaren
ze héich Prdisser gefrot hunn an et, zumindest bis
2013, ni zu enger Expropriatioun komm ass, esou
steet et an engem Spezialrapport vun der Cour des
comptes. Doduerch erkldert sech wuel och, dass de
Fonds trotz Fonds propres vu 7,5 Milliounen Euro
haut eng Dette mat weideren 12 Milliounen Euro un
de Fonds du logement verierft.

D’Problematik ass eng komplex. De Staat huet net
déi néideg Handhab an esou Situatioune wéi désen
an d'gesetzlech Grondlag bei Expropriatiounen ass,
wéi gewosst, émstridden. D’Proprietdre vun den Im-
meublen um Site waren a sinn natierlech och an
enger schwéierer Situatioun, déi sech méi zouge-
spétzt huet, well d'Prdisser um Wunnengsmarché
an de leschte 15 bis 20 Joer émmer méi geklomme
sinn. ,Wuer ginn ech hin, wann ech hei fort muss? A
wéi kann ech eppes fannen, wann ech hei net de
Maximum kann aushandele fir mai Logement?*, hu
si sech warscheinlech gefrot. Eng ganz legitimm
Astellung, natierlech.

D'Cité Syrdall ass also en Ausdrock an och e Vor-
bote vun der Logementskris, an dar mer haut sinn,
wou ee sech ausserdeem och ka froen, wéi staark
d’'Logéieren énner schlechte Konditiounen als Phe-
nomeen zu Létzebuerg zougeholl huet an dés Situa-
tiounen deelweis och illegal sinn - wann och aus
anere Grénn.

Et muss een also nodenklech a kritesch op déi
lescht Joerzéngten an désem Dossier zréck-
blécken. Dést Gesetz hei stémme mir mat an hof-
fen, dass de Bau vum neie Quartier op enger direk-
ter un den Zuch ugebonnener Plaz elo séier uleeft.

Villmools merci.

B M. Fernand Etgen, Président.- Merci, Madamm
Oberweis. Da wier et um leschten ageschriwwene
Riedner, dem honorabelen Har Marc Goergen.

B M. Marc Goergen (Piraten).- Merci, Har
President. Och merci der Rapportrice. Och mir
waerten eisen Accord ginn.

B M. Fernand Etgen, Président.- Merci, Har Goergen.

D'Regierung huet d'Wuert, den Har Wunnengsbau-
minister Henri Kox.

Prise de position du Gouvernement

B M. Henri Kox, Ministre du Logement.- Jo, merci
all de Virriedner. E spezielle Merci un d’Rapportrice.
Et ass alles gesot ginn. Et ass effektiv e Projet, dee
schonn e ganz, ganz laange Baart huet, effektiv - et
ass virdru gesot ginn - Joerzéngte schonn. Ech

hunn d'Geschicht e bésse gekuckt. Dat ass an den
80er-Joren ugaangen. Et huet effektiv 40 Joer um
Bockel, wann net doriwwer eraus

Et weist sech awer och, dass een immens muss op-
passen, wa Projeten deels an dem Gréngberdich
ugefaange gi gedoktert ze ginn, dass een och bis
zum Schluss dann denkt, well herno kréien d'Ge-
menge Schwieregkeeten, fir Saachen unzemellen,
och fir déi Leit unzemellen. An dat huet sech iwwert
déi ganz Geschicht vun deem Projet hei higezunn.

Et ass virdrun och vun der Madamm Oberweis
erwaant ginn, wat d'Schwieregkeeten hei ware fir
de Fonds du logement. Ech muss lech och soen,
dass mer nach net bis zum Schluss duerch sinn, fir
all d'Wunnengen ze hunn. Mee de Projet geet elo
eriwwer. De Projet ass gestémmt oder ass an der
Ausschaffung, soudass de Fonds du logement och
ganz aktiv waert ginn am Januar/Februar, fir dee
Projet och kénnen hei ... oder wou ech den Depot
waert maachen, deen ausgeschafft gétt am Virfeld.
Soudass mer awer hei endlech da mat der Gemeng
zesummen e flotte Projet kénnen do presentéieren,
wou eeben, wéi virdru scho genannt ginn ass an der
Ausféierung, eng Mixitéit wéert entstoen
zwéschent Locatioun a Vente, soudass mer do jidd-
werengem gerecht kénne ginn. A wat erém wichteg
ass: dass et e gudde Projet ass, dee sech inte-
gréiert an dee ganzen Environnement, an dass déi
Wunnengen, déi do kreéiert ginn, net méi verluer
ginn.

Merci.

B M. Fernand Etgen, Président.- Merci villmools
dem Har Wunnengsbauminister Henri Kox. D'Dis-
kussioun ass elo ofgeschloss.

Mir kommen elo zur Ofstémmung iwwert de Projet
de loi 7806. Den Text steet am Document parle-
mentaire 7806*.

Ech wollt d’'Chamber drop hiwiesen, datt souwuel
am Text wéi och am Intitulé vum Projet de loi, esou
wéi e vun der Kommissioun proposéiert gétt, eng
Rei Wierder duerchgestrach sinn. Den Text an den
Intitulé, iwwert déi elo ofgestémmt gétt, sinn natier-
lech ouni déi duerchgestrache Wierder.

Vote sur I'ensemble du projet de loi 7806 et dis-
pense du second vote constitutionnel

D'Ofstémme fankt un. Fir d’éischt déi perséinlech
Stémmen. Duerno de Vote par procuration. De Vott
ass ofgeschloss.

De Projet de loi ass mat 59 Jo-Stémme bei kenger
Nee-Stémm a kenger Abstentioun eestémmeg uge-
holl.

Résultat définitif aprés redressement : le projet de
loi 7806 est adopté a I'unanimité des 60 votants.

Ont voté oui: Mmes Diane Adehm, Nancy Arendt
épouse Kemp (par M. Laurent Mosar), MM. Emile
Eicher, Félix Eischen, Paul Galles, Léon Gloden,
Jean-Marie Halsdorf, Mmes Martine Hansen,
Frangoise Hetto-Gaasch, MM. Aly Kaes, Marc Lies,
Georges Mischo, Mme Octavie Modert, M. Laurent
Mosar, Mme Viviane Reding, MM. Gilles Roth, Jean-
Paul Schaaf, Marc Spautz, Serge Wilmes (par Mme
Frangoise Hetto-Gaasch), Claude Wiseler (par Mme
Martine Hansen) et Michel Wolter ;

MM. Guy Arendt, André Bauler, Gilles Baum,
Mme Simone Beissel (par M. Gusty Graas), MM. Frank

Colabianchi, Fernand Etgen, Gusty Graas, Max Hahn,
Mme Carole Hartmann, MM. Pim Knaff, Claude
Lamberty et Mme Lydie Polfer (par M. Max Hahn) ;

Mme Simone Asselborn-Bintz, M. Dan Biancalana
(par M. Georges Engel), Mmes Tess Burton, Francine
Closener, MM. Yves Cruchten (par Mme Simone
Asselborn-Bintz), Mars Di Bartolomeo, Georges
Engel, Claude Haagen, Mmes Cécile Hemmen (par
M. Mars Di Bartolomeo) et Lydia Mutsch ;

Mme Semiray Ahmedova, MM. Carlo Back, Frangois
Benoy, Mmes Djuna Bernard, Stéphanie Empain,
Chantal Gary, M. Marc Hansen, Mme Josée Lorsché
et M. Charles Margue ;

MM. Jeff Engelen, Fernand Kartheiser, Fred Keup et
Roy Reding (par M. Jeff Engelen) ;

MM. Sven Clement et Marc Goergen ;
Mmes Myriam Cecchetti et Nathalie Oberweis.

Freet d'Chamber d'Dispens vum zweete Vote
constitutionnel?

(Assentiment)
Et ass also esou decidéiert.

10. 7889 - Projet de loi autorisant I'Etat a
participer au financement du développe-
ment de logements du projet « Wéltge-
bond » a Mamer

Mir kommen elo zum leschte Punkt vum Ordre du
jour, dem Projet de loi 7889 iwwert déi &ffentlech
Finanzéierung vum ,Weéltgebond” zu Mamer.
D'Riedezéit ass nom Basismodell festgeluecht. Ech
ginn direkt d'Wuert un d’Rapportrice vun désem
Projet de loi. An dat ass nach eng Kéier déi honora-
bel Madamm Semiray Ahmedova.

Rapport de la Commission du Logement

B Mme Semiray Ahmedova (déi gréng), rappor-
trice.- Merci nach eng Kéier, Har President. Nach
eng Kéier, |éif Kolleeginnen a Kolleegen, deslescht
hat ech u sech eng interessant Diskussioun, wou et
dréms gaangen ass, wéi mer d'Praisser um
Wunnengsmarché kénne stabiliséieren. Ee vun
deenen Haaptfacteuren ass, datt mer musse méi
géffentlech an abordabel Wunnenge bauen. Haut
stinn ech erém eng Kéier hei virun lech, fir lech e
weidere Finanzéierungsprojet zum Logement virze-
stellen, fir datt mer justement kénnen och méi
bauen.

Dofir presentéieren ech lech och hei e Gesetz mat
der Nummer 7889, dat et dem Staat soll erlaben,
sech finanziell un der Entwécklung vum Wunnengs-
quartier ,Weltgebond" ze bedeelegen. De Projet
,WEltgebond” gétt vum &ffentleche Promoteur
Fonds du logement gebaut, wou och de Fonds du
logement selwer Bauhar waert sinn.

D'Timeline ass relativ kuerzfristeg. De ganze Quar-
tier soll an deenen néchste sechs bis aacht Joer
gebaut ginn. Zesumme mat engem private Promo-
teur entstinn hei am Ganzen 264 Wunnengen (veuil-
lez lire: 224 Wunnengen) an 162 Wunnengen, déi
énnert d’Abordabilitéit waerte falen.

An désem Bauprojet gétt den Akzent extra drop
gesat, datt mer eng gutt Mixitéit an deem Ganze
wderte fannen. Mixitéit vun der Bautypologie an
och natierlech eng sozial Mixitéit fir e bessert
Zesummeliewen.

Wann ee vun engem Finanzéierungsprojet schwatzt,
daerf een natierlech de Budget net vergiessen. Dés
budgetar Enveloppe ass och eréischt da finaliséiert
ginn, nodeems de PAP, de Plan d'aménagement par-
ticulier, vun der Gemeng gestémmt gouf. D'Realisa-
tioun vun esou engem innovativen an nohaltege Pro-
jet stellt natierlech konsequent Investissementer
duer. Mir schwitzen hei vu ganzer 28.000 Quadrat-
meter, déi waerte gebaut gi vum Fonds du logement.
Dat Ganzt waert 83 Milliounen Euro kaschten.

Vun den insgesamt 162 &ffentleche Wunnenge ginn
dann 72 % an déi abordabel Locatioun. 32 Wunn-
enge wéerten an d'Vente abordable goen, wou
d’Leit och nach vu weideren Héllefe kénne profitéie-
ren. An da weider 13 Wunnenge waerten och aborda-
bel sinn, wou et awer dee Moment och keng weider
Heéllefe gétt. Dat heescht, mir hunn zweeérlee Verkaf
vun de Wunnengen. Béides natierlech énner Emphy-
teos. Dat heescht, den Terrain bleift &ffentlech an de
Préis ass dofir och vill méi niddreg.

Esou bleift d'Wunnen nohalteg an der &ffentlecher
Hand. Mir staerken doduerjer och de bezuelbare
Wunnpark, fir eng besser Resilienz an deem Berdich
ze hunn; wat mer am Moment bis elo verpasst hunn
ze maachen.

An och nach vldicht ze soen, fir déi Leit, déi elo net
onbedéngt esou dra sinn an dar ganzer Terminolo-
gie: Déi Wunnenge waderten net un de frdie Marché
verluer goen an an deem Sénn och d'Prdisser
weider undreiwen.

Déi grouss Erausfuerderung vun désem PAP ,WElt-
gebond” ass et, e Lien oder, besser gesot, e flotten
urbanisteschen Ilwwergang ze fannen zwéschent
dem Bestand, wat elo scho steet, an natierlech dem

neie Quartier. D'Mixitéit vun der Typologie am Sénn
vun Eefamilljenhaiser, kleng a grouss Appartemen-
ter an och Studioen, wat natierlech och derzou
waert féieren, datt Jonk an Al, Single a Famillje
waerten dohinner wunne goen.

De Wonsch vun der Gemeng war et, eng nei Dyna-
mik an eng Attraktivitéit an deen neie Quartier ze
bréngen. Esou entsprécht ,Weltgebond" de Prinzip-
pien vun der nohalteger Entwécklung. De Quartier
ass och gutt un den éffentlechen Transport ugebon-
nen a profitéiert an engems vun der Proximitéit vu
Schoulen, Servicer a Gréngflachen.

Schlussendlech soll een heibdi awer wierklech
betounen, datt déi 162 Wunnengen och duerch eng
Annerung vum Parkschléssel iwwerhaapt méiglech
waren. Mir sinn hei vun zwou Parkplaze pro Wunn-
eenheet op eng Parkplaz pro Wunneenheet erof-
gaangen. Doduerjer konnte mer ganzer eelef Wunn-
enge méi bauen. Ech wollt dat betounen, well et ass
vldicht awer e wichtegen Tipp fir déi zukiinfteg Ent-
wécklung vun neie Quartieren.

Doduerjer kréie mer natierlech och manner Trafick -
manner Parkplazen, manner Trafick -, wat interes-
sant ass. Mir sinn hei an enger Lag, wou mer just
500 Meter ewech si vun enger Gare a 500 Meter
ewech si vun enger Haaptachs, wou mer samtlech
Busser a béid Richtungen - Stad an ausserhalb -
fueren hunn.

Kuerz zu den Aarbechte vun der Logementskom-
missioun: De Projet de loi ass vum Logementsmi-
nister de 24. September 2021 deponéiert ginn. De
Gesetzesprojet ass der Logementskommissioun
vum Logementsminister presentéiert ginn an och
diskutéiert ginn an der Sétzung vum 28. Oktober.
Mir hunn an dar selwechter Sétzung och den Avis
vum Staatsrot analyséiert an och de schréftleche
Rapport ugeholl.

Kuerz zu deenen Avisen: Also, am Fong hat de
Staatsrot a sengem Avis vum 26. Oktober keng wei-
der Remarken zum Gesetzesprojet a bis elo leien
och keng weider Avise vun de Beruffskummere vir.

Dat gesot, soen ech lech Merci fir d'Nolauschteren.
B Une voix.- Trés bien!

B M. Fernand Etgen, Président.- Merci villmools der
Madamm Rapportrice Semiray Ahmedova.

Als éischte Riedner ass den honorabelen Har Marc
Lies agedroen. Har Lies, Dir hutt d'Wuert.

Discussion générale

B M. Marc Lies (CSV).- Har President, Dir Dammen
an Dir Héren, merci fir d'Wuert. De Projet ,Wéltge-
bond“ zu Mamer ... Bon, ech mengen, als CSV be-
gréisse mir natierlech och dee Projet, deen an der
Gemeng Mamer émgesat ginn ass. 162 abordabel
Wunnengen, déi do geschaaft ginn, mat enger Mixi-
téit vun 20 % Haiser, 80 % Appartementer an enger
Densité de logement pro Hektar vu 45 Unitéiten.

Fir d’'Mixité sociale ass och gesuergt, datt am
Kader vun désem PAP och 62 Privatwunnenge
geschaaft ginn. Dofir, mengen ech, ass dat e ganz,
ganz wichtege Projet, wat déi sozial Mixitéit ugeet.

Bon, ech mengen, dat ass et awer elo scho mat
deem Positiven. Wann ech kucken, wat de Finanze-
ment ugeet, awer och d'Dauer vun deem ganze Pro-
jet, dann: De Vott vum PAP ass 2017 gestémmt
ginn - d'Soumissioun véier Joer drop am Mee 2021.
Dat si véier Joer, nodeem datt de PAP gestémmt
ginn ass! Et ass absolutt verréckt, wat dat vun
Ziitverloscht ass, fir esou e Projet wéi deen heiten
émzesetzen.

Wann een eng Kéier zesummerechent, bis alleguer-
ten déi Wunnengen 2026 gebaut sinn, da si mer hei
néng Joer énnerwee, zanterdeem datt de PAP ge-
stémmt ass. Bien sachant, wann ee weess, wéi e
PAP entsteet, déi ganz Viraarbecht, fir datt e PAP
iwwerhaapt votéiert gétt. Et ass déi gréissten Aar-
becht an dee gréissten Effort, fir dat ze maachen.
Dofir, fir d’Exekutioun am ganzen néng Joer: Dat
ass katastrophal! Also, dat heiten ass definitiv kee
Musterbeispill, wéi een abordabele Wunnraum res-
pektiv och Wunnengsbau soll émsetzen.

Ech hunn awer och verschidde Froen dozou. Ech hu
festgestallt, datt keng Avise vun de professionelle
Chamberen hei virleien, wat mech effektiv extreem
wonnert, well normalerweis bei esou Projete si jo
awer och d’Chamberen, déi effektiv hiren Avis
dozou kénnen ofginn. D’Chambre des Métiers: Et
hatt mech wierklech interesséiert, wat si als Avis zu
désem Projet dann ze soe gehat hatten.

Och de Staatsrot huet awer hei monéiert, wat dann
effektiv de Prét direct ugeet, datt dat ,sans précé-
dent” war, well dee Prét direct, deen hei vergi gétt,
esou eppes war et effektiv an der Geschicht vun
éffentlechen Institutiounen nach ni ginn.

Wat de Finanzement ugeet, ben, ech mengen, do
muss een awer klipp a kloer soen, datt dat ree-
gelrecht eng Katastroph ass. Also, e private Promo-
teur mat esou engem Projet wéi deem heite war
langst faillite! Dee géif do definitiv net iwwert
d'Ronne komme mat 83 Milliounen, fir 162 Wunnen-
gen ze bauen. Wann een dat eng Kéier erofrechent,
da sinn dat 512.000 Euro pro Wunneng. Wann een

an de Locatif geet, ginn 72,6 Millioune vun deenen
83 Milliounen an de Locatif, fir 117 Wunnengen ze
bauen - Kaschtepunkt pro Wunneng: 620.500 Euro.
Bon, dont constat ... 45 Wunnenge ginn awer och
nach verkaf. Dofir freet ee sech a la fin du compte,
wou d’Recette bleiwe vun deene 45 Wunnengen, déi
verkaf ginn.

Wann een dat eng Kéier pro Wunneng mat 400.000
Euro berechent, da kénnt een op eng Zomm vu ronn
18 Milliounen. Dofir ginn déi effektiv net en équiva-
lent gesat zu deem Ganzen, wat bei désem Finanze-
ment awer extreem verwonnerlech ass.

Wann een eng Kéier d'Infrae kuckt, wat d'Infra-
strukturkdschten ugeet, ... et ass et e Projet vun
3,5 ha. An der Moyenne gétt gesot 10.000 bis 12.000
Euro den Ar. Da kommen ech op 4,2 Milliounen, wat
dann effektiv déi Infrastruktur géif kaschten. Hei an
déser Kaschteberechnung steet awer, datt de Fonds
du logement 4,5 Milliounen Zouschoss kritt fir d’In-
frastrukturkdschten. Dat ass a la fin du compte méi
wéi dat, wat déi ganz Infrastruktur iwwerhaapt
kascht huet.

Wat extreem bemierkenswéert ass, dat ass d'Com-
pensation vum Service public: 27,4 Milliounen, déi
am Gesetz stinn iwwert de Fonds du logement, wéi
deen 2017 reforméiert ginn ass. 2017 hu mir scho
monéiert gehat éischtens emol, datt de Fonds du
logement eng Tutelle ugedoe kritt huet, fir Projeten
an Zukunft 8mzesetzen. Wann ee wierklech dee
Projet hei kuckt, wat d’Finanzéierung ugeet, dann
ass dat reegelrecht eng Katastroph! An den Har
Minister huet et virdrun och gesot, e Cahier des
charges, deen elo erstallt ginn ass, wat wierklech e
professionellt Dokument ass, ... Har Minister, ech
soen lech just eppes: Wann an Zukunft d'Gemen-
gen - an ech kommen nees eng Kéier drop zréck,
datt effektiv d'Gemenge bei Projeten, déi se wéllen
émsetzen an doduerch hypothekéiert ginn, wat de
Subsid ugeet, iwwert de Cahier des charges - 75 %
net kréien a la bonheur, dann hu mer wierklech gutt
geschafft, wat momentan dés Applikatioun vun
deem ugeet.

Dofir mengen ech och, datt beim Fonds du
logement, nodeems en 2017 reforméiert ginn ass -
an och deemools hu mer dat gesot,- onbedéngt
eng Kéier misst gekuckt ginn, fir eng Reevaluatioun
dovun ze maachen. An ech mengen, no véier Joer
war et elo effektiv Zait, fir esou eng Reevaluatioun
ze maache vun désem Projet.

Ech ginn den Accord vusdite vun der CSV fir dése
Projet, mee wat de Finanzement ugeet, mengen
ech, ass effektiv an deenen nachste Joren definitiv
Besserung ugesot.

Ech soen lech Merci.
B Plusieurs voix.- Trés bien!

B M. Fernand Etgen, Président.- Merci, Har Lies. An
den néchsten ageschriwwene Riedner ass den ho-
norabelen Har Max Hahn. Har Hahn, Dir hutt
d'Wuert.

B M. Max Hahn (DP).- Merci, Har President. No de
Projeten ,Elmen” a ,Wunne mat der Wooltz", déi mir
an deene leschte Méint hei an der Chamber ge-
stémmt hunn, gi mir haut also de staatleche finan-
Zielle Feu vert fir de Projet ,Wéltgebond" zu Mamer.

Am Ganze schwatze mer jo vun 83 Milliounen Euro,
déi als staatlech Bedeelegung fir de Bau vu subven-
tionéierte Wunnengen an désem Finanzéierungsge-
setz festgehale ginn. Dést ass, wéi mer wéssen,
iwwert de Fonds spécial de soutien au développe-
ment du logement méiglech, dee jo &nner anerem
d'Acquisitiounen an d’Erschléissunge vun Terrainen
en vue vun der Schafung vu Logementer als
Missioun huet.

De Projet ,Weltgebond” zu Mamer ass e weidert
Puzzlestéck, dee ganz kloer weist, dass de Staat,
d'Regierung, de Fonds du logement, awer an deem
heite Fall och d'Gemeng, sech hirer Verantwortung
bewosst sinn, fir zesummen d'Offer un abordabele
Wunnengen an d’Luucht ze setzen.

Har President, am Verglach zu deene viregte Fonds
du logement Projeten, wou de Staat sech finanziell
bedeelegt huet, bitt de Projet ,WEltgebond” eng
Nouveautéit. Nieft de subventionéierte Wunnengen,
déi verlount a verkaf ginn, wéerte bei désem PAP
och 8,35 % vun de geschafenen 162 Wunnenge fir
d'Vente non subventionnée virgesi sinn. Dés net
subventionéiert Wunnunitéite sinn awer genausou
wéi déi subventionéiert Wunnengen un divers Kon-
ditioune gebonnen. An deem Sénn mussen d'Keefer
d'Ufuerderunge vu maximalem Akommes respek-
téieren. Déi betraffe Wunnunitéite gi mat engem
Bail emphytéotique iwwer 99 Joer verkaf. A last but
not least hunn déi éffentlech Bautrager warend dar
ganzer Dauer vum Bail emphytéotique en Droit de
rachat op dés Wunnengen.

Wat d’Konstruktioun vun de Wunnengen ugeet, gouf
e Konstruktiounssystem festgehalen, dee souwuel
déi sur place gegosse Stolbétonselementer wéi och
déi prefabrizéiert Holzrumme fir d'Fassade kombi-
néiert. Nieft de positiven Auswierkungen op de
Bauplanning erméiglecht dése Konstruktiounsprin-
zip och eng zukiinfteg flexibel Notzung a berlick-



